დანართი 3
დევნილთა უფლებების შესახებ გაეროს სპეციალური მომხსენებლის რეკომენდაციების შესრულების საკითხი
1) ნგრევადი ობიექტების დახურვის დაჩქარება 
დაახლოებით 100 ნგრევადი ობიექტია ამჟამად და ყოველ წელს 20-დან 40-მდე ნგრევადი ობიექტის დახურვა ხდება. თუმცა, ყოველ წელს ნგრევადი ობიექტების რაოდენობა მატულობს. ჯამში, რჩება დაახლოებით 400 დევნილთა განსახლების ისეთი ობიექტი, რომლებიც არ არის გრძელვადიანი განსახლებისთვის ვარგისი და შესაბამისად, პრივატიზაციას არ ექვემდებარება. 
პრობლემის დროული მოგვარება ვერ ხერხდება ფინანსური რესურსების სიმწირის გამო.

2) დევნილის სტატუსის არსებობა არ არის მიზანშეწონილი
[bookmark: _GoBack]აღნიშნულ რეკომენდაციას არ ვეთანხმებით. სტატუსის გაუქმების ძირითადი საფუძველი მდგომარეობს იმაში, რომ არსებობს სტატუსის გამო დევნილების დისკრიმინაციის რისკი. საქართველოში დევნილობის გამო დისკრიმინაციის ფაქტები არ ფიქსირდება და გარდა ამისა, დევნილები თავად ითხოვენ, რომ სტატუსი არსებობდეს (ერთ-ერთი ფუნდამენტური პრინციპის მიხედვით, დევნილები უნდა იყვნენ ჩართულები მათთვის განკუთვნილი პროგრამების/პოლიტიკის შემუშავების პროცესში). 
უნდა აღინიშნოს, რომ დევნილის სტატუსის მინიჭება ეფუძნება დევნილთა მიერ ნებაყოფლობით გაკეთებულ განაცხადს. აღნიშნულის გამო, მრავალი ადამიანი არის ფაქტიურად დევნილი, რომელსაც სტატუსი არ მოუთხოვია. 
გაეროს პოზიციაა, რომ დევნილის სტატუსზე არ არის დამოკიდებული დაბრუნების უფლება. თუმცა, უნდა აღინიშნოს, რომ ბევრი დევნილისთვის სტატუსს აქვს სიმბოლური მნიშვნელობა. 
დევნილის სტატუსის მინიჭების საკითხზე საერთაშორისო სამართალი ჯერ კიდევ არ არის საბოლოოდ ჩამოყალიბებული და შესაბამისად, საერთაშორისო ნორმები  არ კრძალავს დევნილის სტატუსის მინიჭებას.  

3) დევნილის სტატუსის მემკვიდრეობით გადაცემა არ არის გამართლებული
არ ვეთანხმებით აღნიშნულ რეკომენდაციას. ამ ლოგიკას რომ მივყვეთ, დევნილთა რაოდენობა პერიოდულად შემცირდება. გაეროს არგუმენტია, რომ ოკუპაციის გამო საქართველოს ყველა მოქალაქის გადაადგილების უფლება შეზღუდულია და შესაბამისად, დაბრუნების უფლება არავითარ კავშირში არ არის დევნილის სტატუსთან. ჩვენი ერთ-ერთი არგუმენტი არის ის, რომ სტატუსის მემკვიდრეობით გადაცემა თავად დევნილთა მოთხოვნაა.
რადგან დევნილის სტატუსის შესახებ საქართველოს მთავრობის ცალსახა და მკაფიო პოზიცია გაეროსთვის უკვე ცნობილია, შეიძლება ამ საკითხს შეხვედრის დროს აღარ შეეხონ.

4) უნდა გაძლიერდეს დევნილთა საარსებო წყაროებზე წვდომა, რადგან მათში სიღარიბის მაჩვენებელი უფრო მაღალია
2014 წელს შეიქმნა საარსებო წყაროებით უზრუნველყოფის სააგენტო, რომელიც ახორციელებს სხვადასხვა საარსებო წყაროების პროგრამას. 
სამწუხაროდ, ფინანსური რესურსების სიმწირის გამო საარსებო წყაროების პროგრამები არ არის მასშტაბური, რომ დევნილთა უფრო მეტი რაოდენობა გახდეს თვითკმარი და ნაკლებად იყოს დამოკიდებული სახელმწიფო დახმარებებზე. ეს საკითხი ასევე დაკავშირებულია საქართველოში უმუშევრობის შემცირების პრობლემასთან.

5) დევნილის შემწეობის რეფორმა
ამჟამად ყველა დევნილი იღებს თვეში 45 ლარს (გარდა იმ დევნილებისა, რომლებიც 2 თვეზე მეტი ვადით ტოვებენ ქვეყანას ან აქვთ 1250 ლარზე მეტი ყოველთვიური შემოსავალი). დევნილს აქვს არჩევანის გაკეთების საშუალება, მიიღოს დევნილის შემწეობა ან მიზნობრივი სოციალური დახმარება.
ათ წელზე მეტია, რაც გვაკრიტიკებენ, რომ დევნილის შემწეობა არ უნდა იყოს მხოლოდ სტატუსზე დაფუძნებული და დახმარების გაცემა დამოკიდებული უნდა იყოს დევნილთა საჭიროებებზე. წინა წლებში შევიმუშავეთ საჭიროებაზე დაფუძნებული შემწეობის მოდელები, მაგრამ მისაღებ მოდელზე დევნილთა და საზოგადოების კონსენსუსი ვერ შედგა. სამინისტროს ამჟამინდელი პოზიციაა, რომ ვაგრძელებთ ამ მიმართულებით მუშაობას, რათა შევიმუშაოთ მისაღები მოდელი. პროცესში ჩართულია ყველა დაინტერესებული მხარე, განსაკუთრებით დევნილები.






